
Шупашкарти 47- мĕш шкул ачисен хаçачĕ

ШĂНКĂРАВ

Ҫӗнӗ 2022-мӗш ҫул ҫитиччен шутлӑ кунсем юлчӗҫ, апла пулсан уява 
хатӗрленме вӑхӑт ҫитрӗ! Ҫитменнине тата пирӗн ҫӗршывра Ҫӗнӗ ҫул чи юратнӑ 
уявсенчен пӗри шутланать. Ҫӗнӗ ҫул каҫӗ - чӑнах та юмахсемпе савӑнӑҫ 
вӑхӑчӗ, тӗлӗнмелле асамлӑ уяв. Пӗчӗк ачасем Хӗл Мучирен парнесем кӗтеҫҫӗ, 
пысӑккисем те ҫитес Ҫӗнӗ ҫулта чи вӑрттӑн ӗмӗчӗсем пурнӑҫланасса шанаҫҫӗ.                                                                                         

Редактортан

Ĕнерхи кун хыçа юлать…
Нумай çĕнни халь çĕнтерет,
Ĕлкĕрекен малта пырать.
Пĕлӳ шайне те ӳстерет.
Тигр çулне мал ĕмĕтпе
Утар хастарлăх çулĕпе.
Лăпкă, тăнăç пурнăç кашнине,
Пурнăçа кĕртесчĕ плансене.

2021 çул пирĕн шкулшăн та, паллах, ан-
сатах пулмарĕ. Пире вăл тепĕр чух питĕ ырă 
та кăмăллă, хăш чухне пачах та кăмăллă мар 
кĕтменлĕхсемпе пулăмсем парнелерĕ. Çапах та 
эпир пуçăмăрсене усмарăмăр, Шанчăкпа тĕллеве 
çухатмарăмăр, пĕр-пĕрне шанса та ĕненсе, 
чăрмавсене çĕнтерсе малаллах ăнтăлтăмăр.

Кайри - мала!.. Çапла пулнă, çапла пулать 
те. Шанатпăр, ĕненетпĕр: çывхарса та вирхĕнсе 
килекен 2022 çул çĕнĕ çитĕнÿсемпе çĕнтерÿсен 
çулталăкĕ пулĕ. Пирĕн пĕрлĕхре-вăй.

Эпир вĕрентӳ ĕçĕнче пысăк ӳсĕмсем 
тăватпăр, çавна май хамăр çитĕнӳсемпе 
тивĕçлипех мăнаçланма пултаратпăр.

Хаклă ĕçтешсем, вĕренекенсем тата вĕсен 
ашшĕ-амăшĕсем! Пурсăра та çирĕп сывлăх, 
çĕкленӳллĕ кăмăл-туйăм, чун хавалĕпе иксĕлми 
вăй-хал, ăнăçу,ырлăхпа телей сунатăп.

Эсир шанни, ĕмĕтленни пурнăçлантăр! Сирĕн 
килĕрсенче яланах ача-пăча кулли янăратăр, унта 
чун ăшши хуçалантăр!

 Çĕнĕ çула çĕнĕ плансемпе,çирĕп утăмпа, 
хаваслă туйăм-кăмăлпа кĕтсе илер. Çĕнĕрен те 
çĕнĕ çитĕнӳсем сунатăп сире.

Шкул директорĕ Р.И. Кириллова

Шкулăн 2020-2021 çулхи паллă 
çитĕнĕвĕсемпе мухтанатпăр

b 2021 ҫул - Шкул вӗренӳ отрасльне 
аталантарассишӗн «ЧИ ЛАЙӐХ 100 ВӖРЕНӲ 
ОРГАНИЗАЦИЙӖ» реестрне кӗнӗ.

b 2020 ҫул - «Раҫҫейри чи лайӑх 100 шкул-
2020»конкурс çӗнтерӳҫи

b 2020 ҫул - Пӗтӗм Раҫҫейри «Тӑван ҫӗршыв 
вӗренӗвӗн Мӑнаҫлӑхӗ» конкурс çӗнтерӳҫи

b 2020 ҫул – Пирĕн шкула «Пӗтӗм Раҫҫейри 
Хисеп Кӗнеки» Федераци реестрне кӗртнӗ.

Р.И. Кириллова, шкул директорĕ.
Пирĕн пĕрлĕхре-вăй

Ухсай Яккăвĕ (Яков 
Гаврилович Ухсай) 
1911 çулхи чÿк уйăхĕн 
26-мĕшĕнче Пушкăрт 
Республикинчи Пеле-
пей районне кĕрекен 
Слакпуç ялĕнче çуралнă. 
Мускаври патшалăх 
университетĕнче 
вĕреннĕ. Мускавра тух-
са тăнă «Коммунар» 
тĕп чăваш хаçатĕнче, 
Пушкăрт ăслăлăх 

тĕпчев институчĕнче, Патăрьел тата Чĕмпĕр пе-
дагогика училищисенче ĕçленĕ. Тăван çĕршывăн 
аслă вăрçине хутшăннă. Тăван çĕршыв вăрçин 1,2 
степеньлĕ тата Хĕрлĕ Çăлтăр орденĕсене тивĕçнĕ. 
Поэта Ленин, Октябрь Революцийĕн, Ĕçлĕх 
Хĕрлĕ Ялав тата «Хисеп Палли» орденсем пар-
са чысланă. Раççей Федерацийĕн А.М.Горький 
ячĕллĕ тата Чăваш Республикин К.В.Иванов 
ячĕллĕ патшалăх премийĕсен лауреачĕ. Чăваш Ре-
спубликин халăх поэчĕ. 1986 çулта çĕре кĕнĕ.

Паллăрах кĕнекисем: «Савăнăç кĕнеки», 
«Тутимĕр», «Сăвăсемпе поэмăсем», «Ту урлă 
çул», «Акăшкÿль», «Çĕр», «Хурçă та çуннă чух», 
«Çырнисен пуххи».

                         
Юратрăм эп хирсем хире.
Ешернĕ лап çине ларма.
Юратрăм эп хирсем сире
Хам юррăмпа янах сарма.
Эп, вĕт кĕтÿç – хирсен патши
Калап шăпра ура тапса:
Кăтра юрра, ылттăн хире
Вилсен вилĕп ыталаса.
Вăл, ылттăн хир – мĕн пур тĕнче:
Вăл – ман атте, вăл – ман сăпка,
Вилсен вилеп кăкри çинче.
Пулсан пулать çеç вăл кипке.
Рультан тытса ман тракторпа
Кĕрес килет тăван хире –
Тимĕр лаша хура сăнпа
Кĕтеп паян лапра сире.
Сăртсемпелен, варсемпелен
Ян янрĕ тракторăн юрри:
Ун тимĕр сасĕ, вăл çĕлен,
Халь юррăсенĕн чи ырри.

Янратăр юрă ман юртса,
Суха-пуçăмкунтан эс кай!
Пуçа ухса, ура тапса
Юрра ярать кĕтÿç Ухсай!

 Я.Ухсай 

Кăвак çеçке.
Юлташăм тухрĕ ирхине
Йĕпе окопăн хĕррине.
Сасартăк курчĕ вăл çеçке –
Кăвак çеçке илемлĕ-çке.
Ăна татса вăл конвертне
Ăсатрĕ чун варли патне.
Çеçке йăпатĕ инçетре
Фиалка куçлă пĕр хĕре.
Çеçке типсен те пÿртÿнче
Çеçке пек туйăнĕ тĕнче.

              Я.Ухсай 

«Юратрăм эп, хирсем сире» 
конкурс иртрĕ

Чӑваш поэчӗ, ҫыравҫӑ, драматург 
ҫуралнӑранпа 110 ҫул ҫитнине халалласа ре-
спублика шайĕнче «Юратрăм эп, хирсем сире» 
пултарулӑх конкурсӗ иртрĕ. Конкурс тӗллевӗ 
пултаруллӑ ачасене илемлĕ калаҫма тата ву-
лама вӗрентес ӑсталӑха аталантарасси пулнă. 
Çак конкурса пирĕн шкул ачисем те питĕ ха-
стар хутшăнчĕç. Вĕсем Яков Ухсай сăввисене 
пăхмасăр вулама вĕренчĕç. Петров Е.5-мĕш 
класс, Осипова А. 6-мĕш класс тата Капустин Н.7 
класс вĕренкенĕсене саламлатпăр тата малалла та 
хастар пулма сунатпăр.

Яков Ухсай çуралнăранпа 110 çул

«Вырӑс тӗрри те лайӑх, анчах чӑваш тӗрри-
тӗлӗнтерет!»

 И.Я. Яковлев

Илемлĕ, илемлĕ чăваш тĕрри…Çакăн пек 
йĕркесенчен пуçланать чăваш халăх юрри. 
Чăннипех те тĕрĕ илемлĕ, анчах та ăна тĕрлеме 
пĕлмелле. Чăваш тĕрринче тăван халăхăн пуян 
историйĕ упранать. Вăл çав тери илемлĕ-çке! 
Унăн хитрелĕхĕ нихăçан та çухалмасть. Авал-
хи ҫи-пуҫра чи капӑрри - пир кӗпе. Унӑн умне, 
аркине, ҫаннисене, хул ҫийӗсене тӗрӗпе питӗ 
капӑрлатнӑ. Чӑвашсем килте хӑйсем тӗртнӗ пир-
тен хитре тӗрӗсемпе илемлетсе ҫӗленӗ ҫи-пуҫпа 
ҫӳренӗ. Тĕрĕ ăсталăхĕ амăшĕнчен хĕрне, унăн 
ачисене куçса аталанса пырать.

Мӗнле пуян чӑваш тӗрри - унта пин-пин 
ҫулсен йӗрри. Ҫак йӗркесен авторӗ- чӑваш халӑх 
поэчӗ Ваҫлей Давыдов-Анатри. «Чӑваш тӗрри» 
сӑввинче вӑл тӑван халахӑн иксӗлми пуянлӑхне- 
тӗрӗ ÿнерне мухтаса, мӑнаҫланса шӑрҫалать. 
Чӑнласах ҫапла: тӗрӗре – аннен ачаш юрри, тӑван 
ял-йыш, ака-суха сасси, илемлӗ ҫутӑ ҫăлтӑрсем…

     Чăваш тĕрри
 Мӗнле пуян чӑваш тӗрри, –
Унта пин-пин ҫулсен йӗрри,
Унта хӑват илет ҫӗнни,
Ҫынсем ӗмӗртенпе кӗтни.
Мӗнле хитре чӑваш тӗрри,
Ун курӑнмасть вӗҫӗ-хӗрри.
Унта асамлӑ ҫӑлкуҫсем,
Илемлӗ ҫутӑ ҫӑлтӑрсем.
Мӗнле чипер чӑваш тӗрри,
Унта маттур хӗрсен ҫӗрри.
Унта шур хурӑнсен ӗшни,
Унта шур акӑшсем вӗҫни.
Мӗн авалтан чӑваш тӗрри
Хӗвеллӗ, хӳхӗм ҫав тери.
Унта тӑван ял-йыш сасси,
Хирти ака-суха касси.
Мӗнле хитре чӑваш тӗрри, –
Унта ҫынсен хӗрӳ чӗри,
Яш-кӗрӗмсен паха парни,
Ҫӗршыв анне ҫунат сарни.
Мӗнле пуян чӑваш тӗрри, –
Унта пин-пин ҫулсен йӗрри.

 В. Давыдов-Анатри
 
 

«…Халӑх хӑйӗн историне пӗлет тата астӑвать 
пулсан, унӑн пуласлӑхӗ пур.Ҫавӑн пек халӑх 
тӗнчере ҫӗр ҫинчен нихăçан та ҫухалмӗ.»
                                                                          Чӑваш 

Республикин Президенчӗ Н.В. Федоров

Чӳк уйăхĕн 26-мĕшĕ- чăваш тĕрри кунĕ

Сывлăх пултăр сан аван,
Ĕçӳсем пыччăр кал-кал.
Сывă пурнăçа ан ман,
Пултăр сан ялан вăй-хал.

Сывă кĕлеткере сывлăхлă чун
Сывлăха ачаран упра, сывă кĕлеткере 

сывлăхлă чун теççĕ халăхра. Тĕрĕс калаççĕ: 
сывлăхсăр пурăнма йывăр.

Эпĕ хамăн сывлăха упрама тăрăшатăп. Каш-
ни ир зарядка тăватăп. Ĕçе ялан çуран утатăп, 
ĕçрен çуран таврăнатăп.Çавăн пекех ĕç хыççăн 
уçă сывлăшра уçăлса çÿретĕп. Утни мышцăсене 
çирĕплетет, чĕре ĕçне лайăхлатать.

Шыв процедурисем те сывлăхшăн питĕ аван. 
Çавăнпа та эрнере виçĕ хут душра сивĕ шыв 
айĕнче тăратăп. 

Лайăх ыйхă вăя тавăрать. Çавăнпа та эпĕ 
вăхăтра çывăрма тăрăшатăп. Çывăрас умĕн, 
паллах, çиместĕп. Мĕншĕн тесен тулли хырăм 
çывăрма кансĕрлет.

Вăйлă та сывлăхлă пулас тесен усăллă апат 
çимелле. Вăл организма энерги парать, ÿсме 
тата аталанма пулăшать. Çавăнпа та пирĕн çемье 
сывлăхшăн усăллă апат çиме тăрăшать.                                                                 

                                                                 

Сывлăхлă пулас тесен мĕн тумалла?
b Спортпа туслă пулмалла, Спорт пуриншĕн 

те усăллă.
b Кашни ир зарядка тумалла. Кун йĕркине 

пăхăнмалла.
b Пĕр вырăнта сахалрах лармалла.
b Уçă сывлăшра нумайрах пулма 

тăрăшмалла. Хĕвел çинче виçеллĕ пулмалла, 
хĕвел пайăркисем сывлăша сиенлĕ микробсенчен 
тасатаççĕ, çынна вăй параççĕ.

b Тĕрĕс апатланмалла. Апата вăхăтра 
çимелле.

b Гигиенăпа туслă пулмалла. Ӳте таса тыт-
малла. Алăсене час-часах çумалла.

b Усал йăласемпе туслашмалла мар.
• Сывлăха укçа парса илме çук.
• Сывлăх пултăр, сывлăх пулсан ĕç пулать.
• Сывлăх пулсан пуринчен пуян.

Рубрикăна чăваш чĕлхи вĕрентекенĕсем 
И.В.  Власовăпа О.В. Головина хатĕрленĕ

Сывлăхран хаклă мул çук

Асăннă ыйту 
пур шкулсемшĕн 
те çивĕч паян. «Ача 
урок вăхăтĕнче 
телефонпа лар-
сан кирлĕ чухлĕ 
вĕренеет-и? Парта 
айĕнче вăл мĕн те 
пулсан пăхать, ву-
лать е кампа та пул-
сан çыру çÿретет», 
- çак шухăш нумай 

ашшĕ-амăшĕпе вĕрентекене канăç памасть па-
янхи вăхăтра. Педагогсемпе ашшĕ-амăшĕсем 
урок вăхăтĕнче телефонпа усă курни ачасене 
вĕренÿ процесĕнчен пăрни, учителе урок ирт-
терме кансĕрлени çинчен калаççĕ. Унсăр пуçне 
тăхтав вăхăтĕнче гаджета алăран яманни ачасе-
не пĕр-пĕринпе хутшăнма кансĕрлет, сывлăха 
хавшатать. Юлашки вăхăтра ачасен хушшин-
че куç чирĕсемпе аптăракан нумайланнă. 
Вĕренекенсем вăтам тата аслă классене çитнĕ 
тĕле аякрине начар курма тытăнаççĕ. Тăхтавра 
вĕренекенсенчен ытларахăшĕ телефон тытса 
ларать. Пĕрисем вăйă выляççĕ, иккĕмĕшĕсем 
соцсетьсенче юлташĕсемпе çыру çÿретеççĕ, 
виççĕмĕшĕсем видео кураççĕ. Ачасем пĕр-
пĕринпе калаçмаççĕ, вылямаççĕ, ытлашши 
хускалмаççĕ. Никам та тăхтав вăхăтĕнче кил-
ти ĕçе аса илмест, урока хатĕрленмест. Те-
традьсемпе учебниксене портфельтен урока 
йыхравлакан шăнкăрав янăранă хыççăн тин 
кăлараççĕ. Паллах, ачасем урок вăхăтĕнче те-
лефонпа усă курма юраманнине пĕлеççĕ. Çапах 
вăрттăн та пулсан ăна алла тытаççĕ. Чĕркуççи 
çинче выртакан телефонран юлташĕсем патне 
СМС-çыру вĕçтереççĕ е тĕрĕслев ĕçне çырса 
илеççĕ. Уроксем умĕн ачасене телефонсене пĕр 
вырăна хумалла тутарас - шкулта хаклă япа-
ласене упрама май çук. Хăш-пĕр ачан гаджечĕ 
50 пин тенкĕрен те хаклăрах. Класс ертÿçине 
парас? Анчах мĕнле педагог кун пек яваплăха 
хăй çине илĕ? «Интернет ăслишĕн - лайăх, усă 
курма пĕлменнине сиен кÿрет. «Компьютер 
ачана пăсать», - тени тĕрĕсех. Мĕншĕн тесен 
пĕрре пуссах пĕтĕм информаци тухать. Ан-
чах интернетри информаци тĕрĕс-и е йăнăш-и 
- ăна никам та тĕрĕслемест. Ачасем, шел те, 
ăна тĕрĕс тесе йышăнаççĕ. Вĕреннĕ çынсем 
çеç интернетра мĕн лайăххине, мĕн начар-
рине уйăрма пултараççĕ. Тĕрлĕ сайта, соц-
сетьсене кĕретпĕр-и - ачасем тÿнсе каймалла 
çыраççĕ: йăнăш çине йăнăш, чарăну паллисем 
çук. Интернета пулах ачасем вулама чарăнчĕç. 

Пĕлÿ шайне ÿстерессишĕн тăрăшмаççĕ. Хăш-
пĕр урокра ачасене телефон кирлĕ мар тесе 
шухăшлатăп. Анчах аслă классенче физи-
ка, астрономи, информатика предмечĕсене 
вĕреннĕ чухне телефон кирлех», - хăйĕн 
шухăшне палăртрĕ шкулăн директор çумĕ 
Н.Н.Тимофеева.

Шкул педиатрĕ И.Г. Агапова каланă 
тăрăх, 2 çулти ачасен аллинче те паян - кĕсье 
телефонĕ. Учительсемпе ашшĕ-амăшĕн шухăшне 
пĕтĕмлетсе калас тăк, интернет чылай çăмăллăх 
кÿрет пулсан та ачасен хăйсен вăхăтне смартфон-
семпе, планшетсемпе аппаланса пĕтермелле мар. 
Соцсетьсемпе, компьютер вăййисемпе уйрăлми 
туслашсан ÿсекен ăрăвăн ашшĕ-амăшĕпе калаçма, 
килти ĕçсене тума, юлташсемпе выляма тата 
спорт валли вăхăт сахал юлать. Манăн шухăшпа, 
вĕренекенсене мобильлĕ телефонпа усă курма 
чарни тĕрĕсех мар. Шкулăн тĕп тĕллевĕсенчен 
пĕри - ачасене цифра обществинче пурăнма 
хатĕрлесси. 

А.В. Гаврилова, географи вĕрентекенĕ: 
Вĕренекенсем шкула 1-мĕш класранах теле-
фон илсе килеççĕ. Ашшĕ-амăшĕ ачисене 
мĕн пĕчĕкренех çыхăну хатĕрĕ туянса па-
рать. Кун пек вĕсене хăйсене лăпкăрах: ки-
рек хăш вăхăтра та шăнкăравласа çыхăнма 
пултараççĕ. Манăн шухăшпа, аслă классенче 
вĕренекенсене шкулта телефон кирлĕ. Мĕншĕн 
тесен вĕсем урокра справка материалĕсемпе 
усă кураççĕ. Вăтам тата кĕçĕн классенче 
вĕренекенсене вăл кирлех мар. Урок вăхăтĕнче 
чăрмантарать кăна. 

10-11-мĕш классенче вĕренекенсем интерне-
тра хăйсене кирлĕ материал тупма пултараççĕ. 
Калăпăр, географипе   атлассемпе ĕçленĕ чух-
не: «Ачасем, справка материалне пăхса илĕр-
ха», - тетĕп. Вĕсем ыйтнине хăвăрт пурнăçлаççĕ. 
Киле ĕç панă чухне те меллĕ: сăмахпа кала-
са çыртарса вăхăта ирттерместĕп, вĕсем кир-
лине ÿкерсе илеççĕ, соцсетьри «ушкăна» 
вырнаçтараççĕ.

Диана Смирнова, 11-мĕш класс вĕренекенĕ: 
Пурнăç пĕр вырăнта тăмасть. Технологисем 
аталаннă ĕмĕрте, манăн шухăшпа, çĕнĕ техникăна 
ăса хывмаллах. Телефонпа та усă курмалла. 
Шкула телефонпа кайнишĕн нимех те пулмасть. 
Урок вăхăтĕнче эпир ăна сÿнтеретпĕр. Кирлĕ 
чухне кăна çутатпăр. Телефонсăр алăсăр пекех 
туйăнать. Пĕлÿшĕн çунакан ачана телефон пур-
ри кансĕрлемест, пулăшать кăна. Вĕренменнине 
шкула телефонсăр янин те, чаплă гаджетпа 
çÿретнин те усси çук. Ку йăлтах ачаран хăйĕнчен 
килет.

Телефон ачана вĕренме чăрмантарать-и? 

Л.П. Дубова, директор çумĕ: Ачасене урок 
вăхăтĕнче телефон кирлĕ мар, мĕншĕн тесен 
вĕсем унпа выляса кăна лараççĕ. Вĕренекенсен 
аллинче телефон пулсан урок ирттерме питĕ 
йывăр. Ача интернета кĕрсен учитель мĕн кала-
нине итлемест. Хальхи вăхăтра ачасем питĕ мат-
тур, темĕн те пĕлеççĕ. Вĕренекенсене паян шкула 
телефонсăр килме чармашкăн май çук. Мĕншĕн 
тесен ашшĕ-амăшĕн ачи ăçтине, мĕнлине пĕлес 
пулать. Пĕтĕмлетсе калас тăк, телефон урок 
вăхăтĕнче кирлĕ мар, шкула телефонпа çÿреме 
чармалла мар.

Н.П. Яковлев, 2-мĕш класра вĕренекен ачан 
аслашшĕ: Паянхи ачасем пĕр-пĕринпе телефон 
урлă çыхăну тытаççĕ. Тен, çавăнпа шкул ачисен 
калаçу чĕлхи начар аталанать.  Ачасем килте 
чухне те урама уçăлма тухасшăн мар, ролик те, 
коньки те, йĕлтĕр те интереслентермест вĕсене. 
Телефон, компьютер кăна пултăр. Вăхăта вĕсемпе 
ытларах ирттереççĕ. Çакă мана пăшăрхантарать 
те. Пĕрре сывлăхĕ хавшать, тепре çынпа 
хутшăнма пĕлмеççĕ. Çавăнпа, манăн шухăшпа, 
ачасене уроксем тата тăхтав вăхăтĕнче телефон 
кирлех мар. Телефона вĕсене уроксем вĕçленсен 
тин памалла.

Шкулсенче гаджетсемпе усă курма 
чармаллах-ши? Ку ыйтăва кам татса парĕ?

 Кĕçĕн класри нумай ачана ашшĕ-амăшĕ 
шкула пырса илет. Шкултан тухсан ачан ашшĕ-
амăшĕпе çыхăнмаллах. Технологисем аталаннă 
вăхăтра ачасене карас телефонĕ чиксе çÿреме 
чараймăн.

  Интернет уçлăхĕпе усă курса материала
 И.В.Власовăпа А.Г. Петрова хатĕрленĕ

Тигр çулӗн гороскопӗ
Тигр ырӑ чунлӑ - вӑл тулаш енчен ҫеҫ 

хӑрушӑ, чӑннипе вара унӑн ҫепӗҫ те ачаш ха-
рактер, чун-чӗрипе питех те кӑмӑллӑ, юратнӑ 
ҫыннисемшӗн паттӑрла ӗҫ тума та хатӗр. Унӑн 

шанӑҫне кӗрес тесе ҫитес ҫула тивӗҫлӗн кӗтсе 
илме тӑрӑшӑр. 

Хӗвелтухӑҫ гороскопĕ тӑрӑх, Ҫӗнӗ ҫул 
январӗн 1-мӗшӗнче мар, 2022 ҫулхи февралӗн 
1-мӗшӗнче пуҫланать. Тигр яваплӑ та тирпейлӗ 
ҫынсене юратать.

Уява тигр формиллӗ пӗчӗк теттесем, 
картинӑсем тата ӳкерчӗклӗ салфеткӑсем парне-
леме юрать. Ҫӗнӗ ҫул умӗнхи парӑмсенчен тата 
йывӑрлӑхсенчен хӑтӑлма тӑрӑшӑр. Укҫа укҫа 
патнеллех туртӑнать теççĕ, -пуянлӑха йышӑнӑр. 
Кӗсьесемпе енчӗксем пуш-пушах пулмалла мар, 
пӗрер купюра та пулин вырнаҫтарӑр. Ачасем 
ҫинчен ан манӑр-вӗсене те укҫа памалла. Ҫӗнӗ 
ҫула укҫа-тенкӗпе кӗтсе илсен, ҫулталӑкӗпех 
укҫаллӑ пулатӑр. 

Тигр тасалӑха, йӗркене хисеплет, ҫавӑнпа та 
ҫурт-йӗре пӗтӗмпех тасатмалла.

Тигршӑн пурнӑҫра чи кирли вӑл-чӑтӑмлӑ та 
ҫирӗп пулма вӗренесси. Ӗҫри хастарлӑхра хӑйӗн 
тӗллевне пурнӑҫланӑ чухне виҫеллӗ пулни.

Тигр ҫулӗнче ҫуралнӑ ҫынсем яланах ертсе 
пыракан позицине йышӑнаҫҫӗ. Мӗн пӗчӗкренех 
хӑйсем тӗллӗн ӗҫлеме тытӑнаҫҫӗ. Вӗсем 
хӑйсемшӗн те, юлташӗсемшӗн те ответ тыт-
ма пӗлеҫҫӗ. Ҫак ҫынсем ҫав тери хастар, вӗсем 
пуҫланӑ ӗҫе вӗҫне ҫитереҫҫӗ. Çынсене ерт-
се пыма, вӗсене хӑйӗн энергийӗпе тыткӑнлама 
пӗлет.

Ирӗклӗх. Тигрсен энергетики вӑйлӑ. Вӗсем 
парӑнмаҫҫӗ, аллисене усмаҫҫӗ. Пурнӑҫри 
йывӑрлӑхсене вӗсем чӑтӑмлӑн тӳссе ирттереҫҫӗ. 
Вӗсем хӑйсен йӑнӑшӗсене тӳрлетме пӗлеҫҫӗ. 
Ӑнӑҫсӑрлӑх унӑн кӑмӑлне пиҫӗхтерет тата ма-
лалла кӗрешме вӑй хушать. Тигрсем хӑйсен 
ӑсӗ - тӑнӗпе, пурнӑҫ принципӗсемпе усӑ курма 
юратаҫҫӗ.

Никама пӑхӑнманлӑх тата ирӗклӗх.Тигр-
ҫынсем ют правилӑсене пӑхӑнма юратмаҫҫӗ. 
Вӗсен хӑйсен шухӑшӗ, пурнӑҫ позицийӗ, 
йышӑнӑвӗсем. Вӗсем яланах хӑйсене кирлӗ пек 
тӑваҫҫӗ. Ют ҫынсенчен канаш ыйтмаҫҫӗ. 

Ҫирӗп тӗллевлӗ. Тигр хӑй умне тӗллев 
лартсан, вӑл ӑна пурнӑҫлатех.Тигр уҫӑ та ырӑ 
кӑмӑллӑ, тус пулма пӗлет. Тигрсем вӑхӑтра 
пулӑшма, кирлӗ канаш пама, пулӑшма тата 
хӗрхенме пултараҫҫӗ.

Ӗҫченлӗх. Тигрсем пуҫӗпех юратнӑ ӗҫе 
путаҫҫӗ. Пултарулӑх профессийӗсенче, ҫар 
сферинче, инженер ӗҫӗнче хӑйсене тупсан 
килӗшӳллӗ. Характерне пула ҫирӗп карьера тума 
сайра-хутра ҫеҫ пултарать.

Уйрӑмлӑх. Вӗсем никамран та тӗслӗх 
илмеҫҫӗ, ӑс-тӑнӗ те, шухӑшлавӗ те ҫивӗч. Тигрсен 
пурнӑҫӗ хастар, вӗсем ӑна хаяррӑн хӳтӗлеҫҫӗ, 
кирек мӗнле ыйту пирки те хӑйсен шухӑшне 
палӑртаҫҫӗ.  

Пирӗн шкулта информатика вӗрентекенӗ 
В.М.Гаврилов - пӗтӗм Раҫҫейри олимпиадӑн ре-
гионти тапхӑрӗн ҫӗнтерӳҫи. Пӗтӗм Раҫҫейри 
олимпиада ҫӗршывӑн 43 регионӗнче куҫӑмлӑ 
форматпа иртнӗ. Ӑна алгоритмла меслет, 
критикӑллӑ шухӑшлав, проектлас технологи-
семпе тухӑҫлӑ усӑ курас тӗллевпе ирттереҫҫӗ. 
В. М Гаврилова саламлатпӑр тата ĕçре пысăк 
çитĕнӳсем тăвасса шанатпăр.

ИЗО вĕрентекенĕ Т.Я.Самылкина - «Пе-
дагогсен творчество тӗнчи» хула конкурсӗн 
призерӗ. Вӗрентекен кашни ҫулах ҫак конкур-
са хутшӑнать. Хăйĕн ӗҫӗсемпе вӗренекенсен 
пултарулӑхне вӑйлатать. Тамара Яковлевнăна 

конкурсра тивӗҫлӗ 
вырăн йышăннăшăн 
саламлатпӑр.

Хулара «Шупаш-
кар – ӗҫри паттӑрлӑх 
хули» муниципали-
тет конкурсӗ иртнĕ. 

Конкурс 
тӗллевӗ - вӗрентекен 
профессийӗн чыс-
не ҫӗклесси, малта 
пыракан педаго-
гика опытне тупса 

палӑртасси пулнă.Сӗнтерӳҫӗсемпе призерсем 
хушшинче пуçламăш класс вĕрентекенне А.В. 
Филипповăна тата истори вĕрентекенне Н.С 
Кандаковăна саламлатпăр.

7-мĕш класра вĕренекен Александрова 
Евгенийăна тата унăн вĕрентекенне 

Г.А Афанасьевăна тăван ен культури-
пе олимпиадăра çĕнтернĕшĕн чун-чĕререн 
саламлатпăр.

Пӗтӗм раҫҫейри шкул ачисен олимпиадин 
тата чӑваш чӗлхипе литературин муниципа-
литет тапхӑрӗн ҫӗнтерӳҫисемпе призерӗсене 
саламлатпӑр:

7 класс çĕнтерӳçисем:
1. Иванова Эмилия
2. Романова Юлия
3.Макаров Роман
4.Дронов Ариф
5.Яковлева Дарья
6.Краснов Максим
7.Всильева Эвелина
8.Гаврилов Анастасия

8 класс çĕнтерӳçисем:
1. Кузьмина Яна
2. Орлова Виктория
3. Захаров Влад
4. Данилов Николай
9 класс çĕнтерӳçи:
1.Чернова Анастасия
 10 класс çĕнтерӳçисем:
 1. Чернова Юлия
 2. Козлова Яна

11 класс çĕнтерӳçисем:
1. Смирнова Диана
2. Абдулхаирова Алина

